
Mál nr.  356/2013 

 

M 

og 

vátryggingafélagið X v/ frítímaslysatryggingar. 

 

 

Ágreiningur um hvort tjón hafi verið tilkynnt of seint. 

 

Gögn. 

1. Málskot, móttekið eftir 16.10.2013, ásamt fylgigögnum. 

2. Bréf X, dags 1.11.2013, ásamt fylgigögnum. 

3. Síðari athugasemdir M, dags. 19.11.2013. 

 

Málsatvik. 

Hinn 27.7.2011 varð M fyrir líkamstjóni er hann varð fyrir alvarlegri líkamsárás af hendi tveggja 
manna er slógu hann með hafnaboltakylfu víða um líkamann.  Hann var fluttur á slysa- og 
bráðadeild Landspítalans til rannsóknar og læknismeðferðar.  Samkvæmt vottorði læknis á 
deildinni greindist við rannsókn brot á öln, brot í miðhandarbeini, brot í þumli, skurður á höfði, 
hruflsár á handlegg og mar á handlegg og fótlegg.  Skurður á höfði var saumaður með fyrirhugaðri 
saumatöku viku síðar.  Einnig var lögð spelka við framhandleggsbrot og þumaláverka.  Degi síðar 
mun hann svo hafa verið tekinn til aðgerðar af bæklunarlæknum þar sem framhandleggsbrot í öln 
var lagfært með plötu og skrúfum.  Hinn 23.2.2013 leitaði M til bæklunarlæknis.  Í vottorði 
læknisins kemur fram að við skoðun umræddan dag hafi M verið með 2 cm langt vel gróið ör á 
höfði, stífur í hálsi með 50% hreyfiskerðingu í allar áttir,  hreyfingar í vinstri hendi voru skertar og 
sársaukafullar auk kraftminnkunar.  Hann átti erfitt með að liggja á vinstri hlið.  Frá slysi hafi 
hann verið með verki í allri vinstri hlið.  Einkenni voru ennfremur frá vinstri fæti. 

 

Með tilkynningu 2.1.2013 hefur M krafist bóta úr frítímaslysatryggingu sem hann hafði í gildi hjá 
X.  X hefur hafnað bótaskyldu þar sem tjónið hafi verið tilkynnt of seint, sbr. 1. mgr. 124. gr. laga 
um vátryggingarsamninga nr. 30/2004 (vsl.). 

 

Álit. 

Samkvæmt 1. mgr. 124. gr. vsl. glatar sá sem á rétt til bóta úr slysatryggingu þeim rétti ef krafa er 
ekki gerð um bætur til félagsins innan árs frá því að hann fékk vitneskju um þau atvik sem hún er 
reist á. 

 

Samkvæmt gögnum málsins var M fluttur á slysa- og bráðadeild Landspítalans sama dag og slysið 
varð.  Engin gögn liggja fyrir um læknismeðferð á spítalanum eftir þessa fyrstu komu.  Engin gögn 
liggja fyrir um læknismeðferð fyrr en M leitaði til bæklunarlæknis 23.2.2013 eins og að ofan 
greinir.  Engin gögn liggja svo fyrir um gang sjúkdómseinkenna M að öðru leyti.  Ekkert liggur 
fyrir um að hann hafi verið í markvissri læknismeðferð í því skyni að lækna sjúkdómseinkenni þau 

sem hann rekur til slyssins eða notið læknisfræðilegrar ráðgjafar sem hafi gefið honum tilefni til 
að ætla að hann myndi ná sér af meiðslunum.  Mjög takmarkaðar upplýsingar liggja því fyrir um 
heilsufar M af völdum slyssins áður en hann tilkynnti X um slysið.  Af hinum takmörkuðu 
gögnum um þá áverka sem M hlaut verður hins vegar ekki dregin önnur ályktun en sú að fljótlega 
eftir tjónsatvikið hafi M mátt gera sér grein fyrir að einkenni af völdum áverkanna myndu verða til 
frambúðar.  Með því að tilkynna slysið svo seint sem raunin var hefur M sýnt tómlæti sem leiðir 
til þess að hann hefur glatað bótakröfu sinni á hendur X, sbr. fyrrgreint lagaákvæði.  Þegar af 
þeirri ástæðu er tjónið ekki bótaskylt úr slysatryggingunni. 

 

Síðari athugasemdir M hafa enga þýðingu fyrir úrslit málsins. 

 

Niðurstaða. 

M á ekki rétt á bótum úr frítímaslysatryggingu hjá X. 

 

 

Reykjavík,  10. desember 2013. 

 

 

Þóra Hallgrímsdóttir hdl. 

 

 Valgeir Pálsson hrl. Jón Magnússon hrl. 


